
[bookmark: _Hlk95910215]Stefnumótun
Stefnumótun er langtímaáætlun sem nær til margra þátta og er sett fram með því leiðarljósi að ná ákveðnu markmiði. Líkja má stefnu við landakort yfir það hvernig félag ætlar að ná markmiðum sínum.
Nauðsynlegt er að undirbúa stefnumótunarvinnu vel m.a. með því að skilgreina og skoða ítarlega innra og ytra umhverfi félagsins. Einnig er mikilvægt fyrir félög að meta með hvaða hætti eigi að nýta auðlindir og hæfni og þá með hvaða skipulagi, til þess að ná markmiðum starfseminnar. 
Upplýsingar um hlutverk og tilvist félags er að finna í lögum félagsins.  
Staðan: hvar er félagið statt í dag?
Framtíðarsýn: hvert langar félaginu að ná?
Stefna: hvernig ætlar félagið að ná markmiðum sínum og framtíðarsýn?
Stefna þarf að búa yfir mælanlegum þáttum sem segja hvað á að gera og umfram allt hvað á ekki að gera. Stjórnendur þurfa í daglegu starfi að taka ákvarðanir sem í stóru myndinni eru litlar en þurfa þó að taka mið af stefnu félagsins. 
[bookmark: _Hlk123807730]Vel heppnuð stefnumótun hefur lítið gildi nema það takist að kynna hana vel og innleiða í sátt við alla þá sem stefnan nær til. Árangur næst aðeins með vel heppnaðri innleiðingu stefnunnar og tengingu við áþreifanlegar vörður og aðgerðir.
Hlutverk stjórnenda er að hvetja starfsfólk og aðra hagsmunaaðila og búa til þess konar umhverfi að allir sem að félaginu standa skilji, geti og vilji fylgja eftir stefnu. 
Getur fólk gert það sem það er beðið um?
Vill fólk það sem það er beðið um?

Ferli stefnumótunar
Stefnumótun má skipta upp í þrjú ferli, mótun stefnu, innleiðingu og endurmat. 
Mótun stefnu
Þeir sem hyggja á stefnumótun ættu að byrja á því að skoða umhverfið sitt. Skoða hvar þeir eru, hvert þeir vilja komast og hvernig þeir ætla að ná þangað. Þessar þrjár spurningar eru kjarninn þegar stefnumótun er undirbúin. 
Margs konar undirbúningsvinna fer vanalega fram þar sem félög greina innra og ytra umhverfi sitt, skoða samkeppnina og tækifæri. Ein leið til þess að greina stöðu félags er svokölluð svót greining (SWOT analysis). Aðferðin er notuð til að finna og flokka innri og ytri áhrifaþætti á ákveðnum vettvangi. Styrkleikar og veikleikar tilheyra innri þáttum, en ógnanir og tækifæri tilheyra ytri þáttunum. 
Við greininguna verður til listi yfir styrkleika og veikleika sem koma fram við greiningu og einnig listi yfir ógnanir og tækifæri sem verður til við greiningu á umhverfinu.
Hverjir taka þátt
Mælt er með því að greiningunni sé stjórnað af aðila sem hefur reynslu af SVÓT. Hverjir taka þátt fer eftir eðli þess sem verið er að rannsaka. Hér gætu stjórnendur, starfsfólk, hluthafar eða viðskiptavinir komið að borðinu.
Hvernig gengur SVÓT greining fyrir sig?
Að gera töflu með tækifærum og ógnunum hvetur til greiningar á því hvaða áhrif ákveðnir þættir geta haft á stofnunina. Hægt er að nota punkta til að gefa þáttum vægi eftir mikilvægi. Þeir þættir sem skora hæst ætti að skoða mest og taka með í reikninginn þegar áætlanir eru gerðar.
Á sama hátt ætti að vinna með styrkleikana og veikleikana. Gefa þeim vægi, t.d. með því að greina þá eftir mikilvægi (hátt, meðal, lágt) og í meiriháttar vandamál, minniháttar vandamál eða eitthvað sem skiptir ekki máli.
Þessar niðurstöður er hægt að kynna í töflu yfir ,,frammistöðu-mikilvægi” þar sem áherslu er beint að þáttum sem eru bæði mikilvægir og sem sýna lélega frammistöðu fyrirtækisins. Áætlanir eiga að beinast að þessum þáttum.
Í SVÓT greiningunni er gott að hafa eftirfarandi spurningar sem útgangspunkta:
Styrkleikar (horft innávið)
Hvaða góða eiginleika höfum við?
Hvað gerum við vel?
Hvaða úrræðum höfum við aðgang að?
Hvað sjá aðrir sem kosti okkar?
Veltu þessu fyrir þér frá þínu eiginn sjónarhorni og frá sjónarhorni fólksins í kringum þig. Vertu sanngjörn og raunsæ. Það gæti hjálpað að skrifa lista yfir eiginleika félagsins fyrst. Þegar litið er á styrkleika er gott að hugsa um þá í tengslum við samkeppnisaðila. Ef allir samkeppnisaðilar bjóða gæðavöru þá er gæðavaran þín ekki styrkleiki hjá þér heldur nauðsyn.
Veikleikar (horft innávið)
Hvað getum við bætt?
Hvað gerum við illa?
Hvað þurfum við að forðast?
Hér þarf að velta fyrir sér innri og ytri sjónarhornum: Sjá aðrir veikleika sem við greinum ekki? Hér er best að vera raunsær og gera sér grein fyrir óþægilegum staðreyndum eins fljótt og hægt er.
Tækifæri (horft út)
Hvar eru góð tækifæri?
Hvaða góðu stefnur verðurðu vart við? 
Góð tækifæri geta orðið til vegna:
Tæknibreytinga
Breytinga í áherslum og stefnum ríkisstjórna
Samfélagslegra breytingar s.s. í mannfjölda, byggð, lífsstíll, o.fl.
Viðburðir og atburðir
Hagnýt leið til að skoða tækifæri er að skoða styrkleika og spyrja sig hvort þeir geti skapað tækifæri. Á sama hátt má skoða veikleika og spyrja sig hvort tækifæri verði til við það að losna við veikleikann.

Ógnanir (horft út)
Hvaða hindranir eru í veginum?
Hvað er samkeppnisaðilinn að gera?
Ógnar ný tækni stöðu okkar
Valda veikleikar alvarlegum vandamálum?
Að fara í gegnum svona greiningu varpar oft ljósi á hvað er nauðsynlegt að gera og gefur betri sýn á vandamál.
Hvað þarf til verksins
Eins og oft er við greiningarvinnu þarf tíma starfsfólks og vinnu, og einnig fjármagn.
SVÓT greining byggir á staðreyndum sem getur reynst tímafrekt og dýrt að safna og því þurfa þátttakendur að hafa góða þekkingu og yfirsýn á viðfangsefninu. Ásamt færni til greiningar.
Afrakstur
Aðalafrakstur eða útkoma úr SVÓT greiningu er tafla sem sýnir mikilvægustu styrkleika, veikleika, ógnanir og tækifæri fyrir það félag sem verið er að greina. Tilgangurinn með töflunni er að gefa yfirlit yfir aðalmálin sem þarf að taka með í reikninginn þegar verið er að gera áætlanir fyrir félagið. 

Innleiðing stefnu
Vel heppnuð stefnumótun hefur lítið gildi nema það takist að kynna hana vel og innleiða í sátt við alla þá sem stefnan nær til. Árangur næst aðeins með vel heppnaðri innleiðingu stefnunnar og tengingu við áþreifanlegar vörður og aðgerðir. Mikilvægt er að fylgjast með og greina niðurstöður, bera saman viðmið og hvernig er framkvæmt, skoða gagnsemi og skilvirkni og endurmeta og bæta eins og þarf. Stjórnendur gætu til dæmis reynt að virkja sem flest starfsfólk með því að tilnefna ákveðið starfsfólk ábyrgt fyrir mismunandi verkefnum eða ferlum. Mikilvægt er að tryggja sveigjanleika og að nýja skipulagið styðji vel við helstu verkefni félagsins. 
Margir sem hafa unnið við stefnumótun eru sammála um að lykilatriði til árangurs þegar kemur að innleiðingu stefnu séu meðal annars:
Að upplýsingaflæði sé tryggt og starfsfólk virkt.
Að starfsfólk sé þjálfað til að koma nýrri stefnu í framkvæmd og að starfsfólki sé veittur stuðningur.
Að starfsfólki sé sýnd tryggð og skyndisigrar skapaðir svo starfsfólk sjái jákvæðar breytingar.

Endurmat stefnu
Stefnumótun skapar ekki endanlega niðurstöðu heldur leiðarvísi sem tekur mið af þróun og breyttum aðstæðum á hverjum tíma. Mikilvægt er að meta stefnuna reglulega þegar vinnu við hana er lokið. Meta hvort þær breytingar sem gengið hefur verið í og hafa átt sér stað séu til góðs eða ekki. 
Ein leið til þess að meta stefnu er að fylgja stefnumarkandi valkostum og bera þá við þrjá þætti sem teljast til velgengni. 
Hentugleiki (myndi þetta virka?)
Hagkvæmni (getur þetta verið látið virka?)
Móttækileiki (láta þeir þetta virka?)

Hentugleiki snýr að því að skoða hvort nýja stefnan sé til dæmis fjárhagslega möguleg. Mun félagið ná fram stærðarhagkvæmni og hentar hún í því umhverfi sem félagið er í. 

Hagkvæmni snýr að því hvaða bjargir félagið hefur að vinna úr til þess að koma stefnunni í framkvæmd. Með björgum er átt við fjármagn, mannauð, tíma og upplýsingar.
Móttækileiki snýr að því hverjar væntingar helstu hagsmunaaðila eru í garð stefnunnar. Helstu hagsmunaaðilar geta verið hluthafar, starfsmenn og viðskiptavinir og væntingar þeirra geta snúist um arð, áhættu og viðbrögð annarra hagsmunaaðila. Arður til dæmis er sú hagsbót sem helstu hagsmunaaðilar vænta (fjárhagsleg og ekki fjárhagsleg). Til dæmis vænta hluthafar meiri auðs, starfsmenn vænta framförum í starfsumhverfi þeirra og viðskiptavinir vænta þess að fá meira virði fyrir peninginn.
Smelltu hér til þess að opna stefnu UMFÍ. 

